הוספה לפרק ז' אות ט'


עס שטייט


אין פרקי אבות (פ"ד, ג): הוא הי' אומר, אל תהי בז לכל אדם ואל  תהי פליג לכל דבר, שאין לך אדם שאין לו שעה ואין לך דבר שאין לו מקום - מען זאָל נישט גרינגששעצן קיין שום מענטש אפילו אַ גוי, ווייל מען קען נאָך אַמאָל  דאַרפן אָנקומען צו איהם.


דער מדרש


תהלים ברענגט די פאָלגענדע מורא'דיגע מעשה:


אַמאָל איז דער הייליגער תנא רבי אלעזר בן שמוע, געשטאַנען ביים ים, באַטראַכטנדיג די נפלאות הבורא. מיטאַמאָל זעט ער, ווי אַ שיף זינקט איין, מיט אַלע אירע  פאַסאַזשירן, בלויז פאַר איין גוי פון די פילע רייזנדע, איז געלונגען זיך  אַרויפצוכאַפן אויף אַן אָפגעבראָכענעם ברעט פונעם שיף, מיט וועלכן ער איז  קוים צוגעשוואומען צום באָרטן אַן אויסגעמאַטערטער, אָפגעפרוירן פונעם וואַסער,  אַלע בגדים זענען אים געווען דורכגעווייקט.


פונקט


דעמאָלט איז דורכגעגאַנגען אַ שיירא מיט אידן, וועלכע זענען געגאַנגען "עולה רגל" זיין קיין ירושלים. האָט ער זיך צו זיי געבעטן זיי זאָלן אויף אים רחמנות האָבן, און זאָלן אים שענקען כאָטש עפעס אַ טרוקענעם בגד, ער זאָל  נישט דאַרפן ווייטער וואַנדערן מיט די נאַסע בגדים. "איר זענט נישט ווערט  מיר זאָלן אייך העלפן" - איז געווען די תשובה פון די עולי רגלים - מיר ליידן  גענוג פון אייך, רומיים, און דערפאַר וועלן מיר אייך נישט העלפן.


אַז רבי


אלעזר בן שמוע האָט דאָס דערהערט, האָט ער  זיך צעבייזערט אויף די אידן: ווי מעג מען זיך אַזוי באַגיין צו מענטשן מ'דאַרף יענעם אַרויסהעלפן אין זיין צרה. און רבי אלעזר בן שמוע האָט געזאָגט און געטאָן, ער האָט אַריינגערופן דעם גוי צו זיך אין שטוב. וואו ער האָט אים געגעבן זיבן בגדים, ער זאָל זיך קענען טוישן. ער האָט אים אויך געגעבן  צו עסן און צו טרינקען. און ער האָט אים באַשטימט אַ באַזונדער צימער, וואו  ער זאָל זיך קענען אויסרוען און צוריקקומען צו די כוחות.


ערשט ווען


יענער איז שוין פולשטענדיג צוריקגעקומען צו די כוחות, האָט ער אים אָפגעשיקט אַהיים. אָבער נישט מיט ליידיגע הענט. נאָר ער האָט אים מיטגעגעבן צוויי הונדערט גילדן, און אויך אַ פערד מיט וועלכן ער זאָל אָפרייזן.


אַ לאַנגע צייט


שפעטער, האָבן די רומיים אַרויסגעגעבן שווערע גזירות אויף די אידן, און די אידן האָבן גוזר תענית געווען, זיך צוזאַם געקומען אין די בתי מדרשות תשובה צו טאָן, מתפלל און מעורר רחמים צו זיין, אַז זיי זאָלן מצליח זיין אָפצושרייען די ביטערע און שווערע גזירות, וועלכע זענען שוין נישט צום איבערטראָגן, און צולעצט האָבן זיי צוזאַם געשטעלט צווישן זיך פיר טויזנט גילדן און אויסגעקליבן דעם תנא רבי אלעזר בן שמוע - וועלכער איז געווען דער גרעסטער און חשוב'סטער צווישן זיי - ער זאָל אָפרייזן קיין רוים, משחד צו זיין דעם קייזער ער זאָל אָפשרייען און צוריקרופן די גזירות.


ווען רבי


אלעזר בן שמוע איז אָנגעקומען קיין רוים, איז אים טאַקע געלונגען צו באַקומען אַן אוידיענץ ביים קייזער, וועלכער האָט אים אויפגענומען זייער פריינדלעך, און אים אויך געזעצט נעבן זיך. אויף די פראַגע פונעם קייזער צי ער דערקענט אים, האָט רבי אלעזר בן שמוע געענטפערט: ניין!


האָט זיך


דער קייזער - וועלכער האָט אים דאָ דערקענט - פאָרגעשטעלט אַלץ יענער וועמען ער האָט געראַטעוועט מיט יאָרן צוריק, ווען ער איז נאָכנישט געווען קיין קייזער. נאָר שפעטער - זייענדיג מזרע המלוכה - איז ער נאָכן שטאַרבן פונעם דעמאָלסדיגן קייזער, געוואָרן דער קייזער. און דער קייזער האָט אַצינד אויסגערופן: וואָס איז יעצט דיין פערלאַנג, און איך וועל דאָס תיכף ערפילן. "מיין פאַלאַנג איז", האָט רבי אלעזר בן שמוע געענטפערט "אַז דו זאָלסט צוריקרופן די שווערע גזירות איבער די אידן". "געדענקסטו דען נישט מיט וויפל אכזריות די אידן זענען דעמאָלט באַגאַנגען צו מיר?" - פרעגט דער קעניג - "איך שפיר אויסדריקלעך אַ פליכט נקמה צו נעמען איבער זיי". "הויכגעשעצטער קייזער", האָט רבי אלעזר בן שמוע געזאָגט "ביסטו דען גרייט גרייט צו שטראָפן אַ גאַנץ פאָלק ערלעכע אָנשטענדיגע מענטשן נאָר צוליב אַ פאָר אומפאַראַנטוואָרטלעכע מענטשן צווישן זיי, וועלכע דו האָסט באַגעגנט"?


האָט אים


דער קייזער געענטפערט: "איך וואָלט נאָך אַלס נישט אָפגערופן די גזירה, אָבער נאָר פאַר דיינעט וועגן, דער מענטש וועמען איך בין שולדיג אַזאַ גרויסן דאַנק, וועגן דיר וועל איך צוריקרופן די גזירה, אָבער פריער וויל איך וויסן צי דו האָסט כאָטש אין דיין באַזיץ אויסלייז געלט".


"יאָ", האָט


רבי אלעזר בן שמוע געענטפערט. "ס'איז צוזאַמענגעשטעלט געוואָרן פון צווישן די אָרעמע אידן דער פאַנטאַסטישער סכום פון פיר טויזנט גילדן, און דאָס האָב איך מיטגעברענגט מיט מיר אויסצולייזן מיין פאָלק". "דאָס געלט גיב איך דיר במתנה", האָט אים דער קייסער געזאָגט. "דערפאַר וואָס דו האָסט מיר דעמאָלט געגעבן צוויי הונדערט גילדן, און אויסער דעם וואָס איך וועל צוליב דיר צוריקרופן די גזירה, וועל איך דיר נאָך געבן זיבעציג פאָר קליידער, אַנשטאָט די זיבן קליידער וועלכע איך האָב דעמאָלט באַקומען פון דיר". דערנאָך האָט אים דער קייסער אויך אַרויסבאַגלייט מיט גרויס כבוד.


ווען רבי


אלעזר בן שמוע האָט אַהיימגעברענגט די גוטע בשורה, האָבן אים די אידן אַנטקעגנגעקומען און באַגריסט מיט גרויס שמחה מיטן פסוק (קהלת יא, א): "שְלַח לַחְמְךָ עֲל פְּנֵי הַמַיִם" - שיק דיין ברויט אויפן וואַסער, וועסטו דאָס אין פאַרלויף פון די צייט געפינען. אַזוי אויך האָט רבי אלעזר בן שמוע געטאָן אַ טובה פאַר אַ פרעמדן מענטש, און מיט אַ צייט שפעטער האָט ער צוריקגעפונען די טובה. אָט דאָס לערנט אונז די משנה "אל תהי בז לכל אדם", זאָלסט קיינעם נישט פאַרשעמען, "ואל תהי מפליג לכל דבר", ווייל דו קענסט נישט וויסן צו וועמען דו וועסט אַלץ דאַרפן אָנקומען.

השמטה לפרק מד


כל אלמנה ויתום לא תענון (כב, כא)


אין דער


יוגנט פון דעם חפץ-חיים זצ"ל איז געשען אין זיין שטאָט, אַז אַ אלמנה האָט געוואוינט אין הויז פון אַ פשוט'ן מענטשן, און צוליב איר אָרעמקייט איז זי אים געבליבן שולדיק דירה-געלט. דער בעל-הבית האָט איר געוואָלט אַרויסטרייבן אין מיטן ווינטער. וויבאַלד אַז זי האָט נישט געוואָלט אַרויסגיין, האָט ער אַראָפגענומען דעם דאַך פון די הויז. די גאַנצע שטאָט און געשטורעמט איבער דעם וואָס ער וויל אַרויסטרייבן אַן אָרעמע אלמנה אין מיטן ווינטער. דער חפץ-חיים האָט וועגן דער געשיכטע נישט פאַרגעסן, און וויבאַלד עס איז אַריבער עטלעכע יאָר נאָך דער געשיכטע און מיט דעם דאָזיקן בעל-הבית איז גאָרנישט געשען, האָט זיך דער חפץ-חיים געוואונדערט, ווי איז עס מעגלעך די תורה זאָגט דאָך "וחרה אפי וגו'". עס איז אַריבער צען יאָר האָט די גאַנצע שטעט גערעדט אַז אַ הונט האָט געביסן דעם דאָזיקן בעל-הבית, און אין עטלעכע טעג שפעטער האָט ער אָנגעהויבן צו בילן ווי אַ הונט, וויבאַלד דער הונט איז געווען קראַנק, און עס האָט לאַנג נישט געדויערט ביז ער איז געשטאָרבן.


דער זון


פון דעם חפץ-חיים - ר' לייב זצ"ל - האָט דער ציילט וועגן אַ געשיכטע וואָס איז געשען אין ראַדין מיט אַ קצב וועלכער האָט געכאַפט אַ ישיבה-בחור און אים געשטעלט אַנשטאָט זיין זון צו גיין דינען אין דער אַרמיי. דאָס איז געשען אין דער יוגנט פון דעם חפץ-חיים זצ"ל. האָט זיך דער חפץ-חיים געוואונדערט, ווי איז עס מעגלעך אַז ער זאָל נישט באַשטראָפט ווערן פאַר דער דאָזיגער שרעקלעכער מעשה? עס איז אַריבער דרייסיג יאָר נאָך דער געשיכטע, איז דער זון פון דעם קצב קראַנק געוואָרן מיט חלי-רע ר"ל, און עס האָט לאַנג נישט געדויערט און ער איז געשטאָרבן מיט אַ מיתה משונה. און די חברה קדישא האָבן זיך נישט געוואָלט אָפגעבן מיט באַגראָבן אים, צוליב דעם ווייל די קרענק איז אָנשטעקיק און דער אַלטער פאָטער איז געווען געצוואונגען אַלייין זיך אָפצוגעבן מיט דעם זון,און אים אַליין באַגראָבן.

הוספה לפרק מג


הוי דן את כל האדם לכף זכות


הרב הקדוש


רבי אברהם זי"ע וועמען מ'האָט גערופן "דער טריסקער מגיד�" איז געבוירן געוואָרן אין יאָר תקס"ו, צו זיין גרויסן פאָטער הרה"ק רבי מרדכי משטערנאביל זי"ע, דער זון פון הרה"ק רבי מנחם נחום זי"ע, בעל מחבר ספר "מאור עינים".


ווען עס


איז געקומען די פאַסיגע צייט איז ער געוואָרן אַן איידעם ביי הרה"ק רבי יעקב לייב פון קאוולא זצ"ל, אַ זון פון הרה"ק רבי מרדכי נעשכיזער זצ"ל.  נאָך דער הסתלקות פון דעם טשערנאַבלער מגיד האָט ער אויפגעשטעלט זיין הויף אין דער שטאָט טריסק, וואָס געפינט זיך אין פוילן. צענדליגער רביים פון פוילן און גאַליציע, וועלכע האָבן אַליין געפירט הויפן פון טויזנטער חסידים, זענען געקומען צו פאָרן צו אים.


ביים טריסקער


מגיד, הרה"ק ר' אברהם זצוק"ל, קומען אין אַ טאָג אַריין 2 יונגעלייט פאַרוויינט, איינגעבויגן און צעבראָכן: "רבי, ראַטעוועט, מיר זיינען 2 זינדיגע, מיר דאַרפן אַ כפרה אויף זינד וואָס מיר זיינען באַגאַנגען". "וואָס איז געשען?" פרעגט דער טריסקער מגיד, און זיי דערציילן: "מיר זיינען 2 שותפים אין מסחר, און מיר זיינען אַרויסגעפאָרן צוזאַמען איינקויפן סחורה אויף אַ ירידה. מיר האָבן מיטגענומען 2 פעקלעך, אין יעדעס פעקל איז געווען אַ גרויסע סומע געלט. אויפן וועג האָבן מיר זיך אפגעשטעלט אין אַ סטאַנציע צו זיין איבער שבת און נאָך שבת פאָרן ווייטער צום יריד. מיר האָבן זיך געגרייט צו פראַווען דעם שבת און באַשטעלט אין דעם האָטעל אַלע פיינע מאכלים, ווי עס פאַסט פאַר שבת.


אין זעלבן


האָטעל האָט זיך אויך אָפגעשטעלט אַ איד אַן אָרעמאן, וואָס - רעדנדיק מיט אים - האָבן מיר זיך דערוואוסט אַז ער איז אַ מלמד וועלכער פאָרט אַהיים נאָך אַ פאָר מאַנאַטן אַרבעטן אין אַ דאָרף. פון רחמנות האָבן מיר דעם מלמד געבעטן ער זאָל זיין מיט אונז איבער שבת און מיר וועלן אים אויפנעמען אויף אונדזער חשבון. ער האָט אונז זייער באַדאַנקט און אָנגענומען אונזער איינלאַדונג.


אונזערע


פעקלעך מיט דאָס געלט האָבן מיר באַהאַלטן אין אונזער צימער, גוט פאַרשטעלט עס זאָל דאָרט זיין ביז מוצאי שבת-קודש, דער שבת אַריבער זייער פיין און פריילעך, מיר האָבן פאַרבראַכט צוזאַמען מיטן מלמד, געגעסן צוזאַמען און געזונגען זמירות. אַלעס גוט און פיין. מוצאי שבת נאָך הבדלה גייען מיר נעמען די בייטלען מיט געלט. כדי צו זיין זיכער אַז ס'איז נישט געטשעפעט געוואָרן דורך פאַרשידענע מענטשן אין האָטעל, האָבן מיר באַשלאָסן איבערצוציילן דאָס געלט. נאָכן ציילן טרעפן מיר אַז לויט וויפל מיר האָבן מיטגענומען פעלט 500 רובל, אַ שיינע סומע געלט.


באַלד


האָבן מיר אָנגעהויבן פרעגן דעם מלמד צי ער האָט איינעם געזען אַריינגיין ביי אונז אין צימער. דער מלמד זאָגט אַזז ער האָט קיינעם נישט געזען. וויבאַלד אַז קיין אַנדערער ויסער דער מלמד איז נישט אַריין, האָבן מיר אים אָנגעהויבן פאָרשן צי ער האָט עפעס געזען געלט דאָ אין צימער? און ער זאָגט, ניין. מיר האָבן אים דערציילט אַז עס פעלט אונז אַ סומע געלט, אפשר קען ער אונז העלפן דאָס צו געפינען. ער האָט געזאָגט, וואָס קען איך אייך העלפן, מער ווי זוכן מיט אייך צוזאַמען? דערווייל האָבן אויך געלאָזט וויסן אין האָטל אַז עס פעלט אונז אַ סומע געלט. עס איז באַלד געוואָרן אַ גרויסער טומל. עס קומט אַריין איינע פון די דינסטן און זאָגט אונז, אַז עפעס האָט זי דאָ אַ פאַרדאַכט פון אַ זאַך וואָס איז געווען פרייטאָג פאַרנאַכט. דער מלמד איז געקומען צו איר בעטן אַ נאָדל מיט אַ פאָדעם, ער וויל עפעס צונייען. זי האָט אים געגעבן אַ נאָדל מיט אַ רויטן פאָדעם.


די


שותפים-סוחרים דערציילן ווייטער: שטילערהייט זיינען מיר אַריין אין צימער און מיר האָבן גענומען דעם מלמד'ס מאַנטל און געטראָפן אין די אונטערשלאַק פאַרנייט מיט אַ רויטן פאָדעם. מיר האָבן דעם פאָדעם צענומען און געטראָפן איינגענייט 500 רובל טבין טתקילין. פונקט די סומע וואָס האָט אונז געפעלט. 


עס איז


שוין נישט געווען קיין שום ספק אַז מיר האָבן געטראָפן דעם גנב דעם שווינדלער, און נאָך דערצו אַ פרומער, אַ מלמד ווי ער שטעלט זיך פאָר, דאַוונט און זינגט שיין זמירות און זאָגט שיינע תורה, אַ גונב דעת הבריות. מעג מען אַזאַ איד פאַרשווייגן? מיר האָבן אים גלייך באַפאַלן און געזידלט.


ער האָט


זיך אָנגעהויבן צו פאַרענטפערן אַז דאָס איז זיין געלט וואָס ער האָט אָפגעשפאָרט פון אַ לאַנגע צייט אַרבעטן אַלס מלמד, און געבעטן אַז מיר זאָלן אים דאָס אָפגעבן. אָבער דאָס האָט אונז שוין זייער אויפגערעגט, אַזאַ חוצפה, צונעמען און אָפנאַרן און נאָך בעטן דאָס געלט? האָבן מיר אים געשלאָגן מיט ביטערע קלעפ כדי אים צו לערנען איינמאָל פאַר אַלעמאָל. מיר האָבן געהאַלטן אַז אויב ער האַלט נישט ביים חרטה האָבן אפילו ווען מיר האָבן אים אָפן געכאַפט ביי דער האַנט און ס'איז דאָ אַלע ראיות און הוכחות וואָס מאַכן קלאָר אַז ער איז דער גנב, ווייל אונז פעלט פונקט די סומע, און ער האָט דאָס פרייטאג פאַרנאַכטס אַריינגענייט, וואָס נאָך פעלט עס זאָל זיכער זיין? פונדעסטוועגן פרואווט ער נאָך לייקענען. קומט דאָך אים אַ שטראָף כדי ער זאָל נאָך אַנדערע אידן נישט באַראַבעווען און באַגזל'ענען, דעריבער האָבן מיר אים געשלאָגן אָן רחמנות.


די 2 יונגעלייט קרעכצן ווען זיי דערציילן די געשיכטע פאַר דעם טריסקער מגיד. זיי שטעלן אפ זייער דערציילן און ווישן זייערע הייסע טרערן, ווען זיי דערמאנען זיך די מינוטן וואס זיי האבן דעם מלמד געשלאגן, און ער האָט זיך געבעטן אויף זיין לעבן און זיין געלט. זיי דערציילן ווייטער:


מיר האָבן


דעם מלמד געלאָזט אַ צעקלאַפטן און צעביילטן, גענומען אונזער געלט און געפארן צום יריד גאנץ פרייליך. וואס פעלט אונז יעצט, אז מיר האבן אלעס צוריק און נאך דערצו מקיים געווען מצות תוכחה און מחנך געווען א שווינדלער? מער וועט ער אזא זאך שוין נישט טאן! - קומענדיג צום יריד - פירן אויס די 2 צעבראכענע יונגעלייט - ווארט אונז אפ א שליח וואס דערלאנגט אונז אַ טעלעגראם. מיר לייענען עס מיט גרויס נייגעריקייט. 


 עס שרייבט


איינע פון די פרויען: איך האָב דיר געוואָלט לאָזן וויסן וואָס אין איילעניש האָב איך דיר פאַרגעסן צו זאָגן פאַר דיין אַוועקפאָרן. אַ נאַכט פאַרן אַוועקפאָרן האָב איך געמוזט האָבן אַ סומע געלט וואָס האָט זיך געמאַכט עפעס צו קויפן, האָב איך אַראָפגענומען פון דיין בערזל 500 רובל, און איך האָב פשוט פאַרגעסן דיר צו לאָזן וויסן, כדי דו זאָלסט נישט מיינען אַז ס'איז פאַרלוירן געגאַנגען. איך בעט דיר אַנטשולדיקן.


מיר האָבן


שיער גע'חלש'ט לייענענדיק די ווערטער וואָס האָט אונז געשטאָכן ווי נאָדלען. אַזאַ פאַרברעכן האָבן מיר, יונגעלייט חסידים און בני תורה, געטאָן אָן אַ משפט און אָן איבערטראַכטן, חושד זיין אַ איד און אים אפילו נישט וועלן אויסהערן און צוגענומען זיין ביסל אפגעשפארטע געלט. מיר האבן באַלד באשלאסן אז מיר גייען נישט צום יריד נאר מיר מוזן גיין פריער איבערבעטן דעם מלמד און אים איבערגעבן זיין געלט.


מיר זענען


צוריקגעפארן צום האטעל דאָרט מברר זיין די ריכטונג פון מלמד, אָבער ס'איז אונז טונקל געוואָרן ווען מיר האָבן געהערט אַז פון גרויס עגמת-נפש, פון די בזיונות און פון די קלעפ האָט דער מלמד איבערנאַכט אויסגעהויכט זיין נשמה. - רבי - שרייען אויס די צוויי יונגעלייט צום טריסקער מגיד - אונזער פאַרברעכן איז זייער גרויס, מיר האָבן גע'הרג'עט אַן אומשולדיגן מענטשן און באַגזל'ט אַ ריינע נשמה. מיר זענען אומגליקלעך, מיר געפינען נישט קיין מקום מנוחה.


רבי, ראַטעוועט אונז!


דער טריסקער מגיד, וואָס איז געשטאַנען די גאַנצע צייט און אויסגעהערט זייער שרעקלעכן פאַרברעכן, האָט זיך יעצט גענומען זיי אויס'מוסר'ן און האָט געזאָגט, מיר זאָגן אַז אפילו ווען עס וואָלט חלילה אמת געווען אַז ער האָט גע'גנב'עט, ווי נעמען יונגעלייט שלאָגן אַ איד אָן אַ משפט? איז דען די וועלט אינגאַנצן הפקר, איש כל הישר בעיניו יעשה?


דער מגיד


זעצט פאר ווייטער, אייער תיקון איז אַז מ'זאָל צונויפרופן די גאנצע שטאָט אין דער גרויסער שוהל, מענער, קינדער און פרויען, און איר זאָלט אַרויפגיין אויף דער בימה און דערציילן אַלעמען די גאַנצע מעשה, און נישט פאַרפעלן קיין וואָרט, כדי עס זאָל זיין אַ לערע פאַר כלל ישראל די הייליגע ווערטער פון חז"ל "הוי דן את כל האדם לכף זכות", און "למען ישמעו וייראו", אַז קיינער אין דער וועלט קען נישט זיין קיין שופט אָן אַ חקירה ודרישה פון אַ בית דין כהלכה.


נאָכדעם


וועלן מיר אייך אַרויסגעבן אַ תשובה, און איר וועט דאַרפן אויפזוכן דעם מלמד'ס אלמנה און איר באַצאָלן דעם חוב און אויסהאַלטן די גאַנצע משפחה אויף שטענדיק.


די צוויי 


עבראָכענע יונגעלייט האָבן אָנגענומען דעם פסקק און באַלד איז אַרויס אַ רוף צו די גאַנצע שטעט אַז מ'זאָל זיך צוזאַמענקלייבן אין דער גרויסער שוהל אויף אַ וויכטיגן ענין. קיינער זאָל נישט בלייבן אין שטוב. וכך הווה.


די יונגעלייט


האָבן דערציילן פאַר אַלעמען די שוידערלעכע פאַסירונג און אַלע האָבן געוויינט אויסהערנדיק די שרעקלעכע טראַגעדיע און פאַרברעכן, וואָס איז אַרויסגעקומען דורך אַ ווילדן שריט פון חושד זיין אַ מענטשן און נישט זוכן קיין זכות אויף אים. שפעטער האָבן די יונגעלייט מקבל געווען אויף זיך אַ שווערע תשובה און אויך צו געפינען די אלמנה מיט די קינדער און זיך אונטערגענומען זיי אויסצוהאַלטן אויף זייער גאַנצן לעבן.


פון די מעשה


לערנען מיר אַרויס ווייט מ'דאַרף דן זיין יענעם לכף זכות, ווייל כאָטש זיי האָבן געטראָפן פונקט די צאָל געלט וואָס זיי האָבן פאַרלוירן ביי יענעם אָרעמאַן, איז דאָס נישט געווען זייערס. בזכות דעם וואָס מ'איז דן יענעם לכף זכות וועט דער אויבערשטער אונז אויך דן זיין לכף זכות.





a a a








�)	פון זיינע תורות האָט מען געדרוקט, נאָך ביים לעבן, דעם ספר "מגן אברהם". ער איז נסתלק געוואָרן ב' תמוז תרמ"ט.

